
İyirmi idilər, 4-ü şəhid oldu...
44 günlük Vətən müharibəsində hər kəs iştirak etdi. Biri əlinə silah 

alıb cəbhəyə yollandı, digəri əsgərə mənəvi-maddi kömək etdi. 
Kimisinə səngərdə erməni işğalçısını məhv etmək, kimisinə 

də arxa cəbhədə dayanaraq böyük ürəkli igidlərimizin qələbələrinə 
sevinmək nəsib oldu. Müharibənin ilk günlərindən cəbhəyə yollanan 
igidlərimiz-Tamerlan Mahmudov, Elvin İsizadə, Səhrab İbrahimov və 
Zəbiyulla Məmmədov da şəhidlik zirvəsinə yüksəldilər. İndi onların 
adları oxuduqları Asəf Zeynallı adına Musiqi Kollecinin kollektivini 
hər bir üzvünün xatirəsində yaşayır. Zəfər günlərimizin qeyd edildiyi 
bugünlərdə kollecə baş çəkərək, şəhidlərimizin əziz xatirəsini andıq, 
qazilərimizin döyüş xatirələrini dinlədik. Bununla bağlı suallarımızı 
kollecin direktoru, əməkdar incəsənət xadimi, professor Nazim Kazımov 
cavablandırdı.

– Sentyabrın 27-də Prezident, Ali Baş 
Komandan İlham Əliyevin xalqa etdiyi 
müraciəti rəhbərlik etdiyiniz kollektivi-
niz hansı hissləri oyatdı?

– Çox həyəcanlandıq, çünki böyük bir 
mücadiləyə başladığımızı anladıq. Xalqı-
mız, ordumuz liderimizin rəhbərliyi altında 
Vətənimizin ərazi bötüvlüyünün bərpası yo-
lunda mücadiləyə başladı və igid oğulları-
mızn sayəsində 30 illik işğala son qoyuldu.

Onu da qeyd edim ki, Zəfərin qazanıl-
masında bizim kollektivimizin də əməyi 
oldu. 20 tələbə və məzunumuz cəhbədə 
vuruşaraq bizə qələbə sevincini yaşatdılar. 
O cümlədən bu gün bizimlə görüşə gələn 
tar ifaçısı İdris Hüseynov da müharibənin 
ilk günlərindən Vətənə borcunu ödəmək 
üçün silaha sarıldı. Kollecimiz dörd şəhid 
verdi. Hər birinin xatirəsi bizim üçün əzizdir. 

Sentyabrın 27-dən cəbhəyə könüllü 

gedən Tamerlan Mahmudov oktyabrın 18-
də Füzuli uğrunda gedən döyüşlərdə şəhid 
olub. Onun şəhadət xəbəri bizi çox üzdü. 
Musiqi ictimaiyyəti Tamerlan Mahmudo-
vun əziz xatirəsini həmişə anır. Ötən ilin 
aprel ayının 6-da Üzeyir Hacıbəyli adına 
Bakı Musiqi Akademiyasında şəhidimizin 
xatirəsinə həsr olunmuş konsert proqramı 
keçirilmişdi. Qeyd edim ki, “Vətən uğrun-
da”, “Füzulinin azad olunmasına görə”, 
“Laçının azad olunmasına görə” medalları 
ilə təltif olunub.

Ağdam rayonunun Qaradağlı kəndində 
dünyaya göz açan Elvin İsizadə 2018-ci ildə 
kollecə qəbul olub. Bir il sonra könüllü ola-

raq hərbi xidmətə gedib. Elvin sevimli 
tarını silaha dəyişərək haqq savaşına 
qoşulub, Vətən müharibəsində iştirak 
edib. Füzuli, Xocavənd, Cəbrayıl, Qu-
badlı istiqamətində gedən döyüşlərdə 
sərrast atıcı kimi düşmənə sarsıdıcı 
zərbələr endirib. Elvin oktyabrın 26-da 
Füzuli istiqamətində gedən döyüşlərdə 
şəhid olub. Ölümündən sonra “Vətən 
uğrunda” və "Xocavəndin azad olun-
masına görə” medalları ilə təltif edilib. 

– Şəhid olmuş məzunlarınızdan 
müəllim işləyən də olub...

– Doğrurdur, səhnədən cəbhəyə 
yollanan şəhidlərimizdən biri Alim İbra-
himovdur. Ucar rayonunun Qazıqumlaq 
kəndində dünyaya göz açan Alim hələ 
uşaq yaşlarından musiqiyə həvəsi olub. 
Bu istəklə 2004-2010-cu illərdə Bülbül 
adına Mingəçevir şəhər 2 saylı Musiqi 
məktəbində qarmon ixtisası üzrə oxuyub, 
sonra sənət təhsilini Milli Konservatoriya-
nın nəzdindəki Musiqi Kollecində davam et-
dirib, Arif Məmmədov adına Göyçay şəhər 
Uşaq musiqi məktəbində qarmon ixtisası 
üzrə müəllim işləyib. 2020-ci il senytabrın 
27-də Vətən müharibəsi başlayanda Alim 
də cəbhəyə yollanıb. Tərtərin Suqovuşan 
kəndi istiqamətində ağır döyüşlərin birində 

şəhidlik zirvəsinə ucalıb. Noyabrın 2-də 
Mingəçevir şəhərinin Şəhidlər xiyabanında 
torpağa tapşırılıb. 

– Məzununuz, şəhid Zəyibulla 
Məmmədovun döyüşlərdəki 
cəsurluğuna heyran olmaya bilmirsən...

– Onun döyüşlərdə göstərdiyi 
qəhrəmanlıq, şücaət hər birimizdə böyük 
qürur hissi oyadır. O da Alim İbrahimov 
kimi, kollecimizin tar ixtasında təhsil alıb. 
Vətən müharibəsi başlayandan Ağdərə, Ta-
lış kəndi, Suqovuşana ezam edilib və orda 
şücaətlə döyüşüb. Noyabrın 4-də Ağdərə 
istiqamətində şəhid olub. Ölümündən sonra 
cənab Prezident İlham Əliyevin sərəncamı 

ilə “Vətən uğrunda” medalı, “Suqovuşanın 
azad olunmasına görə” medalı və “Cəsur 
döyüşçü” medalı ilə təltif edilib. 

Kollecimizdə şəhidlərin xatirəsi daim 
yaşadılır. Hər il burada onların əziz 
xatirəsinə həsr olunmuş tədbirlər keçi-
rilir, ailələri iştirak edirlər. Qazilərimizlə 
də mütəmadi əlaqə saxlayırıq. Bugünkü 
görüşümüzdə iştirak edən İdris Hüseynov 
hazırda kollecdə fəaliyyət göstərir. 

– İdris müəllim, tarı silaha dəyişmək 
çətin olmadı?

– Vətənə sevgi hissini heç nə əvəz 
edə bilməz. Minlərlə gənc kimi, mən də 
tərəddüd etmədən sevimli tarımı divar-
dan asaraq, cəbhəyə yollandım. Müharibə 
başlayanda qardaşımdan başqa hərbi 
komissarlığa getdiyimi heç kəsə deyə 
bilmədim. Cəbhədə olandan üç gün son-
ra valideynlərimlə əlaqə saxlaya bildim. 
Çətin, amma şərəfli döyüş yolu keçdik. İtkin 
düşənlərimiz, yaralananlarımız oldu. Allah 
bütün şəhidlərimizə rəhmət eləsin. 

Səbuhi MƏMMƏDOV,  
Elşən AĞALAR (foto)  

“Xalq qəzeti”

Övladlarımız bugünümüz üçün canlarını fəda etdilər 
Prezident İlham Əliyev və Birinci vitse-prezident Mehriban xanım Əliyevaın 

işğaldan azad edilmiş torpaqlarımıza səfərləri yeni obyektlərin açılışı, 
bəzilərinin isə təməlinin qoyulması ilə yadda qalır. Bu səfərlərin hər biri 

həm Ermənistana, həm də işğalçı ölkənin himayədarlarına ciddi mesajdır: 
Qarabağ Azərbaycandır!

Son günlər dövlət başçımız və 
birinci xanım Füzuli, Şuşa və Ağ-
dam rayonlarında səfərdə olmuş-
lar. Həmişəki kimi, yenə də bəzi 
müəssələrin açılışı oldu, bəzilərinin 
isə təməli qoyuldu. Otuz ildən son-
ra doğma torpaqlarımıza səfərlər, 
həmin ərazilərdə Azərbaycan bay-
rağının dalğalandırılması hər birimi-
zi qürurlandırır. Daha çox sevinən 
isə şəhid analarıdır. Səbəbini onla-
rın özləri dedilər:

Rüxsarə Məmmədova:
– Mən “Şəhidlər ölməz, Vətən bölünməz” 

qrupunun rəhbəriyəm. Şəhidlərimizin anım 
günlərində bir-birimizə təsəlli oluruq. Ən 
böyük təsəllimiz torpaqlarımızın işğaldan 
azad edilməsi oldu. Bizim övladlarımız buna 
görə canlarını qurban verdilər. Oğlum Faiq 
Rzayev ulu öndər Heydər Əliyevin Ali Baş 
Komandanlığı ilə aparılmış uğurlu Horadiz 
əməliyyatında fəal iştirak edib. Cəbrayıl 
rayonunun Cocuq Mərcanlı kəndinin azad 
edilməsində mərdliklə vuruşub. Cocuq 
Mərcanlının ilk şəhidlərindəndir. Sevinirəm 
ki, bu gün Cocuq Mərcanlını dünya tanıyır. 
Faiqin də daxil olduğu kəşfiyyat dəstəsi 

dəfələrlə düşmən arxasına keçərək uğur-
lu əməliyyatlar aparmışdılar. Onlar oradan 
qiymətli məlumatlar əldə etmiş, öz qulluq 
etdikləri hərbi hissələrinin müvəffəqiyyətli 
döyüşləri üçün əsaslı zəmin yaratmışdılar. 
Oğlum ölümündən sonra möhtərəm Pre-
zidentimizin sərəncamı ilə “İgidliyə görə” 
medalı ilə təltif olunub. Bu gün doğma 
Azərbaycanımızda sərbəst gəzirik, firavan 
yaşayırıq. Bu azadlığı bizə bəxş edənlər 
arasında oğlumun da xidmətinin olmasın-
dan qürur duyuram.

Nailə Mütəllimzadə:
– Bu gün işğaldan azad edilmiş torpaq-

larımızda Azərbaycan bayrağının dalğa-

landığını görəndə sevincimdən gözlərim 
yaşarır. Həmin bayraqlardan biri evimizin, 
ailəmizin ən qiymətli, ən əziz, deyərdim ki, 
müqəddəs əmanət kimi hər gün gözlərimiz 
önündədir. Oğlum Ağacavad şəhid olanda 
həmin bayrağa bükülüb gətirilmişdi. Bu 
bayraq bizim təsəllimizdir. Fəxr edirəm ki, 
həmin bayrağı işğaldan azad edilmiş tor-
paqlarımızda Ali Baş Komandanımız qal-
dırır. 

İndi həmin ərazilərdə böyük abadlıq 
işlərinə başlanılıb. Qarabağ əvvəlkindən 
də cəlbedici olacaq. Otuz il həsrətlə bax-
dığımız torpaqlarımızda sərbəst gəzə 
biləcəyik. Xocavəndin azadlığı uğrunda 
gedən döyüşlərdə şəhid olmuş, “Vətən 
uğrunda”, “Cəsur döyüşçü” ,”Xocavəndin 
azad olunmasına görə”, “Zəngilanın azad 
olunmasına görə” medalları ilə təltif edil-
miş oğlum Ağacavadın bu sevincli anların 
əldə olunmasındakı xidmətlərindən qürur 
duyuram. Bu gün möhtərəm Prezidenti-
miz İlham Əliyev və Birinci vitse-prezident 
Mehriban xanım Əliyeva işğaldan azad 
edilmiş ərazilərimizdə sərbəst gəzdikcə 
fərəhlənirəm. Deyirəm ki, Allah sizə rəhmət 
eləsin qəhrəman şəhidlərimiz! Canınız 
sağ olsun, qazi balalarım. Bu anları sizin 
sayənizdə yaşayırıq.

Əliqismət BƏDƏLOV, “Xalq qəzeti”

Xarici ölkələrin hərbi attaşeləri 
Edilli kəndində aşkarlanan  
kütləvi məzarlığa baxış keçiriblər

Azərbaycanda akkreditə olunmuş diplomatik korpusun 
hərbi attaşeləri Xocavənd rayonunun Edilli kəndinə səfər 
ediblər.

AZƏRTAC-ın bölgə müxbiri 
xəbər verir ki, hərbi attaşelər 
kənddə aşkarlanmış növbəti 
kütləvi məzarlığa baxış 
keçiriblər. 

Əsir və itkin düşmüş, gi-
rov götürülmüş vətəndaşlarla 
əlaqədar Dövlət Komissi-
yasının, Müdafiə Nazirli-
yinin, Səhiyyə Nazirliyinin 
Məhkəmə-Tibbi Ekspertiza və 
Patoloji Anatomiya Birliyinin 
nümayəndələri onları ərazidə 
aparılmış qazıntı işləri, tapıl-
mış qalıqlar və bundan sonra 
görüləcək işlər barədə ətraflı 
məlumatlandırıblar.

Bildirilib ki, Xocavənd rayo-
nunun Edilli kəndində 3 kütləvi 
məzarlıq aşkar olunub. Daha 
əvvəl aşkarlanan iki məzarlıqda 
müvafiq olaraq 7 və 6 skelet 
tapılıb. Bu günlərdə aşkarla-
nan üçüncü məzarlıqda isə 
məftil və kəndirlərdən istifadə 
edilməklə əl-ayağı bağlanaraq 

kütləvi şəkildə dəfn edilmiş 12 
insan qalığı tapılıb. İlkin baxış-
da kəllə sümüklərində küt alət 
izləri, həmçinin güllə və iti alətin 
deşdiyi izlər müşahidə olunur. 

Qeyd edilib ki, Birinci Qara-
bağ müharibəsi zamanı 4000-ə 
yaxın soydaşımız itkin düşüb, 
onların talelərindən hələ də 
məlumat yoxdur. Ermənistan 
tərəfi dəfələrlə edilən çağı-
rışlara baxmayaraq, törətdiyi 
müharibə cinayətlərini dün-
ya ictimaiyyətindən gizlətmək 
məqsədilə həmin şəxslərin ta-
leyi, eləcə də azərbaycanlıların 
kütləvi dəfn yerləri barədə 
məlumatları təqdim etməkdən 
boyun qaçırıb. Buna baxmaya-
raq, axtarış işləri bundan sonra 
da davam etdiriləcək. Qaraba-
ğın digər bölgələrində də belə 
məzarlıqların olacağı istisna 
deyil. 

Hərbi attaşelərin diqqətinə 
çatdırılıb ki, Ermənistanın 

1949-cu il Cenevrə Konvensi-
yasının tələblərini kobudcasına 
pozması və azərbaycanlılara 
qarşı etnik nifrət siyasəti 
yürütməsi bu faktın üzə çıx-
ması ilə bir daha təsdiqlənmiş 
oldu. Ermənistanın növbəti 
belə cinayət əməlləri 
törətməsinin qarşısını almaq 
üçün beynəlxalq ictimaiyyət 
bu müharibə cinayətlərinə 
adekvat reaksiya verməli, 
həmin cinayətləri törədənlər 
məsuliyyətə cəlb edilməlidir.

Bildirilib ki, Xocavənd rayo-
nunun Edilli kəndi ərazisində 
Azərbaycan Ordusunun hərbi 
qulluqçularının olması ehtimal 
edilən şəxslərin kütləvi dəfn edil-
diyi məzarlığın aşkar edilməsi 

faktı ilə bağlı Hərbi Prokurorluq-
da Cinayət Məcəlləsinin 115.4, 
120.2.1, 120.2.7 və 120.2.12-ci 
maddələri ilə cinayət işi başla-
nılaraq istintaq aparılır. 

İş üzrə zəruri ekspertizalar 
təyin edilməklə sümük qalıqla-
rından nümunələr götürülüb və 
məhkəmə molekulyar-genetik 
tədqiqatına təqdim edilib.

Həmin hadisələrin şahidi 
olmaqla 28 avqust 1993-cü 
il tarixdən 14 dekabr 1994-
cü il tarixədək Ermənistanda 
əsirlikdə olmuş və müxtəlif 
növ işgəncələrə məruz qalmış 
Füzuli rayon sakini Şıxəliyev 
Şəmsi Canəhməd oğlu 
zərərçəkmiş şəxs qismində ta-
nınıb.

Azərbaycanda həyata keçirilən davamlı və sistemli təhsil islahatları sahənin 
fəaliyyətinin müasir tələblər səviyyəsində yenidən qurulmasını təmin 
etmişdir. Yeni nəslin bilik-bacarıqlı və vətənpərvərlik ruhunda yetişdirilib-

tərbiyəndirilməsi üçün təhsil sistemində gerçəkləşdirilən səmərəli layihələr 
ildən-ilə daha yüksək nəticələr əldə edilməsinə imkan yaradır. Azərbaycan 
Respublikası Elm və təhsil nazirinin müavini Muxtar Məmmədovla söhbətimiz də 
bu barədədir.

– Muxtar müəllim, Böyük qayıdışın ilk ün-
vanı olan Zəngilanın Ağalı “ağıllı kəndi”ndə 
ilk dərs ilinin sevincini hamılıqla yaşadıq. Qa-
lib ölkənin şagird və müəllimləri üçün doğma 
yurdlarında ilk və əbədi səslənəcək zəng ça-
lındı... Bu şanlı Zəfərin xalqımıza bəxş etdiyi 
növbəti qürur dolu anlar idi... 

– Həqiqətən, yeni tədris ilinin ilk günündə 
– 15 sentyabrda Azərbaycan təhsili üçün 
ən əlamətdar bir günə şahidlik etdik. Qa-
rabağ və Şərqi Zəngəzurun ilk təhsil zəngi 
doğma torpaqlarımıza Böyük qayıdışın ilk 
ünvanı olan Ağalıda çalındı. Bu əlamətdar 
gündə ağalılı müəllim və şagirdlər öz doğ-
ma məktəblərinə sevinclə, qürurla, inamla 
qədəm basdılar, ölkəmizdə unudulmaz gün 
yaşandı. 

Prezident, Ali Baş Komandan cənab 
İlham Əliyevin rəhbərliyi və rəşadətli 
Azərbaycan Ordusunun şücaəti ilə erməni 
işğalından azad olunmuş torpaqlarda həyat 
yenidən canlanır. 29 ildən sonra Ağalı kənd 
tam orta məktəbində dərs zənginin çalın-
ması məhz şəhidlərimizin, qazilərimizin, 
Vətən müharibəsi iştirakçılarının hünəri 
sayəsində gerçəkləşib. Buna görə onla-
ra minnətdarıq – şəhidlərimizə Allahdan 
rəhmət, qazilərimizə şəfalar diləyirik. 

Uzun illərdən sonra Ağalıda həyatın 
canlanması, məktəbin fəaliyyətə başlama-
sı, qapılarını şagirdlərin, müəllimlərin üzünə 
açması tarixi uğur kimi olduqca qürurveri-
cidir. Müasir infrastruktura malik olan Ağalı 
kənd tam orta məktəbi 360 şagird yerlikdir. 
Yeni məktəbdə 13 sinif otağı ilə yanaşı, 
fənn kabinetləri, laboratoriyalar, informatika 
kabineti, texniki otaqlar, tibb otağı, psixoloq 
otağı var. Bundan əlavə, kitabxana, oxu zalı, 
geniş və işıqlı akt zalı, məktəbin həyətində 
müasir tələblərə cavab verən idman mey-
dançası mövcuddur. 2022–2023-cü tədris 
ilində Ağalı kənd tam orta məktəbində 65 
şagird təhsil alır. Ağalıya köç davam etdikcə 
bu say da artacaq.

– Bu gün işğaldan azad olunmuş tor-
paqlarımızda aparılan geniş quruculuq və 
bərpa prosesində yeni məktəb infrastrukturu-
nun yaradılması prioritet istiqamətlərdəndir. 
Şübhəsiz, görülən işlər və hədəflər aydın və 
genişmiqyaslıdır… 

– Xəyanətkar qonşu dövlət Ermənistanın 
ölkəmizə qarşı 30 ilə yaxın davam edən 
hərbi təcavüzü nəticəsində işğal olunan ra-
yonların təhsil infrastrukturu tamamilə dağı-
dılıb. Ümumilikdə, bu ərazilərdə olan 1107 
ümumtəhsil müəssisəsi və 855 uşaq bağ-
çası yerlə-yeksan edilib. Vətən müharibəsi 
dövründə Ermənistanın silahlı qüvvələri 

nəinki cəbhəboyu, eyni zamanda, hərbi 
əməliyyatlardan uzaq məsafədə yerləşmiş 
yaşayış məntəqələrimizə, məktəb infrast-
rukturuna da raket zərbələri endirmiş, təhsil 
müəssisələrimiz böyük dağıntılara məruz 
qalmışdır.

Ölkə Prezidenti cənab İlham Əliyevin 
müvafiq sərəncamları ilə işğaldan azad 
olunmuş rayonlarımızda məktəblərin tikin-
tisi işlərinə start verilib. Həmin ərazilərdə 
müasir infrastruktura malik yeni məktəb 

binalarının təməli qoyulur, sürətli tikintisi 
aparılır. Məktəblər Azərbaycan təhsilinə 
əhəmiyyətli töhfə vəd edən təhsil ocaqla-
rı kimi inşa olunur. Hazırda Şuşa şəhər 1 
nömrəli və Ağdam şəhər 1 nömrəli tam orta 
məktəblərin tikinti işləri davam etdirilir. Hər 
iki məktəb 960 şagird yerlikdir. Bundan baş-
qa, Füzuli şəhərində 960 şagird yerlik tam 
orta məktəbin və ilk peşə liseyinin tikintisinə 
start verilib. 

Cari ilin mayın 10-da isə Füzulidə 
Peşə Liseyinin təməli qoyulub. Prezident 
cənab İlham Əliyev və Birinci vitse-prezi-
dent Mehriban Əliyeva Füzuli şəhərində 
inşa olunacaq. Peşə Liseyinin təməl qoyul-
ma mərasimində iştirak ediblər. Cəbrayıl 
şəhərində 960 şagird yerlik akademik 
Mehdi Mehdizadə adına tam orta məktəb, 
Şuşa Real Məktəbinin tikinti-bərpa işlərinə 
isə başlanılacaq. Bundan əlavə, Kəlbəcər 
şəhərində 960 şagird yerlik, Zəngilan 
şəhərində 960 şagird yerlik tam orta məktəb 
binalarının layihələndirilməsi və tikintisi, La-

çın rayonu, Zabux kənd tam orta məktəb 
binasının, Laçın şəhəri, 2 nömrəli tam orta 
məktəb binasının layihələndirilməsi, əsaslı 
təmiri və bərpası həyata keçiriləcək. 

– Səngərdə qəhrəman, sinifdə nümunə 
olan müəllimlərimiz xalqımızın öyünc ün-
vanlarına çevrildilər. Gənclərimizin müəllim 
peşəsinə marağının artmasında bu mühüm 
amilin rolunu necə qiymətləndirirsiniz?

– Qeyd etmək istərdim ki, 44 günlük 
Vətən müharibəsində qazanılan qələbədə 
həm də təhsil işçilərimizin böyük payı var-
dır. 44 günlük Vətən müharibəsində 760 
təhsil işçisi düşmənə qarşı vuruşub. 20 
təhsil işçisi döyüşlərdə şəhidlik zirvəsinə 
ucalıb. Mülki şəraitdə düşmən zərbələrinə 
tuş gələn 10 şagirdimiz həlak olub, 60 təhsil 
müəssisəsi dağıntılara məruz qalıb.

Böyük Zəfər bir daha göstərdi ki, 
müstəqillik dövründə doğulan, böyüyən, 
məktəbi bitirən Azərbaycan gəncləri 
ölkənin ən ağır günlərində Vətən 
qarşısında öz borclarını verməyə, 
qəhrəmanlıq göstərməyə hazırdırlar. Bu 

mənada, əlbəttə ki, Böyük zəfər gənclərimiz 
üçün əsl vətənpərvərlik salnaməsi və igid-
lik məktəbidir. Qəhrəmanlıq salnaməmizin 
hər bir səhifəsi hazırda məktəblərimizdə 
şagirdlərə çatdırılır. Şübhəsiz ki, məktəb 
mühiti ölkəmizdə sağlam, vətənpərvər 
gəncliyin yetişdirilməsində xüsusi önəm 
daşıyır. Bu mənada orta məktəblərimizdə 
ötən ildən “Zəfər tarixi” kursunun tədrisinə 
başlanılması da vətənpərvər gəncliyin for-
malaşmasına xidmət edir. 

Bundan əlavə, elm və təhsil nazirinin 
müvafiq əmri ilə xalqımızın qəhrəmanlıq 
ruhunun təntənəsinə çevrilmiş Şuşa 
qalibiyyətinin əhəmiyyətinin ölkənin 
ümumi təhsil müəssisələrində təbliğini 
gücləndirmək və 2022-ci ilin “Şuşa ili” 
elan edilməsinə dair dövlət başçısının 
5 yanvar 2022-ci il tarixli 3096 nömrəli 
sərəncamından irəli gələn tədbirlərin həyata 
keçirilməsini təmin etmək məqsədilə Elm 
və Təhsil Nazirliyi və Heydər Əliyev Fon-
dunun birgə təşkilatçılığı ilə ölkənin ümumi 

təhsil müəssisələrinin IX–XI sinif şagirdləri 
arasında “Əziz Şuşa, sən azadsan!” möv-
zusunda inşa müsabiqəsinin keçirilməsinə 
qərar verilib. 

Ölkə başçısı cənab İlham Əliyev gənc 
nəslin vətənpərvər ruhda tərbiyəsi ilə bağlı 
məktəblərimiz qarşısında aydın hədəf qo-
yub: “Bu gün bizim siyasətimizin təməlində 
milli maraqlarımız, milli dəyərlərimiz, 
Azərbaycan dəyərləri dayanır. Bu dəyərlər 
hər bir Azərbaycan vətəndaşı üçün hər 
şeydən üstün olmalıdır. Elə etməliyik ki, 
gələcək nəsil də bu istiqamətdə inkişaf et-
sin. Ona görə, vətənpərvərlik, Vətənə olan 
bağlılıq, milli-mənəvi dəyərlər məktəblərdə 
mütləq geniş vüsət almalıdır, müəllimlər də 
bu istiqamətdə daha fəal iş aparmalıdırlar”. 
Bu baxımdan, hazırda Azərbaycan məktəbi, 
müəllimi dövlət başçısının bu çağırışına ca-

vab olaraq özünün fəaliyyətində yeni nəslin 
vətənpərvərlik ruhunda tərbiyəsinə xüsusi 
önəm verməkdədir. 

– Müəllimlər sertifikasiyadan keçərək bilik 
və bacarıqlarını nümayiş etdirir, sosial rifah-
larını artırırlar. Bu proses təhsilimizə hansı 
uğurlar qazandıracaq?

– Yeni dünya reallıqları digər peşələrdə 
olduğu kimi, müəllimlik peşəsində də 
gələcəyin hərtərəfli inkişaf etmiş, müasir 
bilik və bacarıqlara malik yeni nəslin forma-
laşdırılması kimi məsuliyyətli bir missiyanı 
öz üzərinə götürmüş pedaqoji heyətdən 
yüksək bacarıqlar, effektiv tədris bacarıqları 
və yanaşmalar tələb edir. Bu mənada istər 
gənc, istərsə də təcrübəli müəllimlərin yeni 
tendensiyalara, dəyişikliklərə, yeni tədris 
metod və texnologiyalara uyğun bilik və ba-
carıqlarını artırması qaçılmazdır. 

Buna görə də “Dövlət ümumi 
təhsil müəssisələrində (ümumi təhsil 
üzrə təhsilverənlərə münasibətdə 
digər dövlət təhsil müəssisələrində) 
işləyən təhsilverənlərin sertifikatlaşdır-
ma Qaydası”na uyğun olaraq cari ilin 
30 avqust – 1 sentyabr və 13 sentyabr 
tarixlərində ölkəmizdə sertifikatlaşdırma-
nın test mərhələsi keçirilib. Ümumi təhsil 

müəssisələrində işləyən müəllimlərin 
peşəkar səviyyəsinin müəyyən edilməsinə 
xidmət edən sertifikatlaşdırma prosesinə 
birinci mərhələdə Bakı Şəhəri üzrə Təhsil 
İdarəsi, Abşeron–Xızı, Quba–Xaçmaz 
və Gəncə–Daşkəsən Regional Təhsil 
idarələrinə tabe olan, həmçinin Elm və 
Təhsil Nazirliyinin birbaşa tabeliyindəki 
ümumi təhsil müəssisələrində çalışan ibti-
dai sinif müəllimləri cəlb olunub. 

Test mərhələsində ümumilikdə 11 
min 133 nəfər təhsilverən iştirak edib 
və onlardan 8 min 766 nəfər təhsilverən 
müəyyənləşdirilmiş keçid balını toplayıb. 
8 və 12–19 sentyabr tarixlərində isə serti-
fikatlaşdırmanın müsahibə mərhələsi ke-
çirilib. Həmin mərhələdə 8 min 743 nəfər 
təhsilverən iştirak edib və onlardan 8 min 
712 nəfəri uğur qazanaraq sertifikatlaşdır-

madan keçmiş hesab olunub. Sertifikat-
laşdırmadan keçmiş 3 min 122 təhsilverən 
vəzifə maaşına 35 faiz əlavə, 5 min 590 
təhsilverən isə 10 faiz əlavə alacaq. Ser-
tifikasiyadan keçə bilməyənlər üçün isə 
dəstək tədbirləri həyata keçiriləcək. 

Qeyd edim ki, təhsilverənlərin sertifi-
katlaşdırılmasının keçirilməsində məqsəd 
ümumi təhsil müəssisələrində pedaqoji və 
idarəetmə fəaliyyəti ilə məşğul olan, ali və 
orta ixtisas təhsilinə malik təhsilverənlərin 
peşəkarlıq səviyyələrinin və peşə yarar-
lılıqlarının yoxlanılması, onların peşəkar 
inkişafına nail olmaq və təlim ehtiyaclarını 
öyrənməkdir. 

– Keyfiyyətli müəllim kadrları hazırlı-
ğı çağdaş dövrümüzdə diqqət mərkəzində 
saxlanılan əsas məsələlərdəndir. Bu sahədə 
gözləntilər və hədəflər...

– Əlbəttə, keyfiyyətli müəllim hazırlığı 
Azərbaycan təhsil sistemi üçün də ən pri-
oritet məsələlərdən biridir. Bu məsələnin 
aktuallığı müasir dövrün gündən-günə 
qloballaşan problemləri və onların həllinin 
təxirəsalınmazlığı ilə bağlıdır. Dünyanın 
istənilən ölkəsində keyfiyyətli müəllim ha-
zırlığı bütün kəskinliyi ilə durur. Məlum ol-
duğu kimi, BMT-nin IV Dayanıqlı İnkişaf 

Məqsədlərindən biri 2030-cu ilə qədər dün-
ya ölkələrində “Keyfiyyətli təhsili”in təmin 
edilməsidir. 

Bu hədəfə nail olmaq milli təhsil 
sistemlərindən təhsilverənlərin pedaqoji 
səriştə və bacarıqlarının dövrün çağırış-
larına adekvat olaraq artırılmasına ciddi 
önəm verməyi tələb edir. Bu məsələnin 
aktuallığı və həllinə yönəlik tədbirlər ölkə 
rəhbərliyi tərəfindən qəbul olunmuş bir 
sıra dövlət sənədlərində də öz əksini tap-
mışdır. Şübhəsiz ki, müəllim nüfuzunun 
yüksəlməsinə xidmət edən tədbirlərin əməli 
nəticələri özünü onların sosial-rifah halının 
yaxşılaşdırılması, əməkhaqlarının artırılma-
sında göstərir. 

Məlumat üçün qeyd edək ki, ötən 5 ilin 
statistikasına baxsaq görərik ki, müəllimlik 
ixtisasını seçən 500 və daha artıq bal topla-

yan abituriyentlərin faizi ilbəil artır. Təkcə bu 
il 1300-ə yaxın yüksək ballı gənc müəllim 
olmaq üçün universitetlərə qəbul olmuşdur. 
Bu il birinci dəfədir ki, Bakı Dövlət Univer-
sitetinin riyaziyyat müəllimliyi ixtisasına ke-
çid balı hüquqşünaslıq ixtisasından daha 
yüksəkdir. 

Son olaraq qeyd edim ki, “Azərbaycan 
Respublikasının 2022–2026-cı illərdə sosi-
al-iqtisadi inkişaf Strategiyası”nın Tədbirlər 
Planına uyğun olaraq, XXI əsrin tələblərinə 
uyğun təhsilin təmin olunması məqsədilə 
2026-cı ilin sonuna 137 min nəfərlik heyətin 
sertifikatlaşma proqramında iştirakının 
təmin edilməsi, 68 min nəfərlik heyətin di-
ferensial əməkhaqqı sisteminə cəlb olun-
ması, ümumi təhsil sistemində təhsilin 
keyfiyyətinin artırılması və idarəetmənin 
təkmilləşməsi qarşıda duran əsas hədəf və 
vəzifələrdəndir. 

– Milli təhsilimizə cari tədris ilində növbəti 
uğurlar arzulayırıq. Maraqlı söhbətə görə 
təşəkkür edirik.

Söhbəti çapa hazırladı:  
Tahir AYDINOĞLU,  

“Xalq qəzeti”

Şanlı Zəfərimiz milli təhsilimizi 
yüksək hədəflərə yönləndirir

7 oktyabr 2022-ci il, cümə6


